
Nafarroako Gobernuak migrazio fenomenoari buruzko kontzientziazio eta sentikortze kanpaina bat sustatu du

Publizitate kanpainaren lelo nagusia “Berdinak gara. Desberdinak gara. Pertsonak gara” da , eta bihar hasi eta urtea amaitu arte izanen da irratian, prentsan, telebistan eta zinema aretoetan. 

Osteguna, 2007ko azaroaren 22a. Alberto Catalán Higueras Erakundeekiko Harremanak eta Gobernuaren Eleduna Departamentuko kontseilariak eta Mª Jesús Vicente Goicoechea Departamentu horri atxikitako Etorkinak Artatzeko Bulegoko koordinatzaileak migrazio fenomenoari buruz kontzientziazio eta sentikortze kanpaina aurkeztu dute gaur goizean. Nafarroako Gobernuak bihar jarriko du abian kanpaina hori, Nafarroako hedabideetan eta zinema aretoetan. 
Sentikortze kanpaina horrek 200.000 euroko inbertsioa izango du, eta joan den irailean Alberto Catalán kontseilari-eledunak migrazio fenomenoaren gainean iragarritako berehalako sei neurrietako bat da.  Neurri horiek etorkinak Nafarroan artatzeko eta gizarteratzeko Ekintza Planaren baitan daude; hots, Nafarroako Gobernuak eta Estatutako Administrazio Orokorrak finantzatu duten Ekintza Planaren baitan. Etorkinak Artatzeko Bulegoa ari da neurri horiek kudeatzen. 

Aipaturiko sei neurri horietako lehenengo hiruen helburua etorkin taldeen eta Nafarroako bertako herritarren artean zubiak eraikitzea da: lehenengo neurria gaur goizean aurkeztu duten sentikortze kanpaina da; bigarrena, berriz, Foru Komunitateko hamar herritan kulturartekotasuna lantzeko eginen diren hamar tailer, Nafarroako herritar etorkinek eta Foru Komunitatean jaiotako herritarrek elkar aberasteko topaleku izan nahi dutenak; hirugarrena, bestalde, etorkinen eta bertako herritarren arteko elkarguneak (sukaldaritza, kultura edo kirol arloko jardunaldiak, besteak beste) sortzea helburu duen programa ibiltaria dira.

Gainerako hiru neurrien helburua hainbat talderi berariazko laguntza ematea eta etorkin taldeen beharrizanak ezagutzea izango da. Neurri horiek guztiak abian dira dagoeneko: prostituzioan ari diren emakumeak artatzeko proiektua; gazteen bazterketaren aurka borrokatzeko programa; eta etorkinen elkarte sareari laguntzeko eta sare hori sustatzeko jardunaldiak (Iruñean, urrian egin ziren, eta aste honetan bertan jarri dituzte abian Tuteran). 

“Berdinak gara. Desberdinak gara. Pertsonak gara”

2006ko maiatzaren 17an Europako Parlamentuak eta Kontseiluak “Pertsona guztien aukera berdintasunerako Europako urtea” izendatu zuten 2007a.  Helburuetako bat herritarrei berdintasun eskubideari buruzko kontzientzia harraraztea eta diskriminazioa ekiditea da. 

Nafarroako Gobernuak gaur aurkeztu duen kanpaina “Pertsona guztien aukera berdintasunerako Europako urtea”ren ildotik antolatu dute, eta migrazio fenomenoa eta prozesuak hobeto ulertzeko ekintzak sustatzea du helburu, etorkinek egin ditzaketen ekarpenak nabarmentzeko eta aurreiritzi eta estereotipoen aurka borrokatzeko.  Azken batean, immigrazioaren irudi publikoa hobetu eta gizarte anitzaren alderdi positiboak sustatu nahi dituzte . 

Sentikortze kanpainaren leloa “Berdinak gara. Desberdinak gara. Pertsonak gara” da, eta kultura eta arraza desberdintasunak gorabehera, Foru Komunitateko biztanle guztiak pertsonak direla nabarmendu nahi du.  

Sentikortze kanpaina osatzen duten iragarkiak eta irudiak egiteko pertsonaren ikuspuntutik egin dute lan, ez talde edo komunitatearen ikuspuntutik.  Era berean, iragarki eta irudietan ez dute gune fisikorik edo ingurune geografikorik islatu.  

Pertsona da kanpainaren gunea, eta adierazi nahi izan dutenez, gizabanakoen arteko harremana da kulturartekotasuna ulertzeko biderik onena, kulturartekotasunera gerturatzeko eta bizilagun berriekin bat egiteko biderik onena. 

Kanpainan bizitzako aldi guztiak islatu dituzte, haurtzarotik heldutasunera, eta heldutasunetik zahartzarora. Iragarkietan bi pertsona agertuko dira beti (gizonezkoa eta emakumezkoa), eta jarduera bera aldi berean eginen dute.  Ikus-entzunezkoen protagonistak etorkinak dira, hainbat herrialdetakoak. Euren burua aurkeztuko dute eta zer lan duten azalduko.  Iragarkietan euren jaioterriaren berri emanen dute, baina une horretan esapidea eten eta “mute” (ahotsik gabe) ikurra agertuko da. Gisa horretan jardutearen helburua azken mezua aditzera ematea da: “ez dio axola nondik gatozen, nora goazen baizik”.  Iragarkietan, hainbat pertsona agertuko dira bigarren mailan, abegi herria adieraziz.  Iragarkiak kanpainaren leloarekin amaituko dira: “Berdinak gara. Desberdinak gara.  Pertsonak gara”. Aipatzekoa da iragarkiak zuri-beltzean filmatu dituztela, mezuari intentsitate eta indar handiagoa ematearren.  

Filosofia berari eutsiz, Nafarroako prentsan eginen diren iragarkitan etorkinen lehen planoa ikusi ahal izango da. Etorkinen izena eta jaioterria adieraziko da, baina bigarren hori marratuta agertuko da.  Irratiko iragarkietan ere ideia bera islatuko dute. 

(






Oharra: � HYPERLINK "http://www.navarra.es" ��www.navarra.es� webguneko “Berriak” atalean sentikortze kanpaina honetako prentsa eta telebista iragarkiak ikus daitezke. 

